Sut brofiad ydy dod yn Gristion?
Sut brofiad ydy’r ‘uno’, neu’r ‘berthynas’ yma? Mae Paul yn disgrifio’r newid yn ei lythyr at y Cristnogion yn Effesus, 

Ar un adeg roeddech chi'n farw'n ysbrydol,
ond,
....mae Duw mor anhygoel o drugarog! Mae wedi'n caru ni gymaint! Mae wedi rhoi bywyd i ni gyda'r Meseia — ie, ni oedd yn farw'n ysbrydol am ein bod wedi gwrthryfela yn ei erbyn.  (Effesiaid 2:4)
Mae’r uno gyda Iesu fel newid o fod yn farw i fod yn fyw.

Cyn y profiad yma roedd pob un o Gristnogion Effesus yn ufuddhau i Satan  ac yn anufudd i Dduw (Effesiaid 2:2)

Mae’n anodd iawn dweud wrth rhywun sy’n iach ac yn heini eu bod nhw’n farw! Ond mae pob un sydd heb brofiad o Dduw yn farw yn ysbrydol, does ganddyn nhw ddim perthynas â Duw. 
Mae gen i ddarlun diddorol i ti: sef hanes Tony Cicoria. Yn 1994 pan oedd Tony Cicoria’n 42 oed cafodd ei daro gan fellten. Cyn iddo gael ei daro gan fellten doedd ganddo fo ddim diddordeb mewn cerddoriaeth, yn wir, doedd ganddo ddim dawn gerddorol o gwbl. Roedd o’n gweithio fel meddyg mewn ysbytai yn Efrog Newydd. Ond o fewn tri mis i gael ei daro gan fellten roedd ei fywyd wedi newid yn llwyr. Teimlodd bod rhaid iddo fo gael piano, teimlodd bod rhaid iddo chwarae’r piano bob munud sbâr oedd ganddo. Roedd ei ben yn llawn o gerddoriaeth drwy’r amser; teimlai’n angerddol am gerddoriaeth. 
Pan ti’n dod yn Gristion nid newid electroneg sy’n digwydd i dy ymennydd di – ond mae Duw yn anfon ei fellten ysbrydol ac mae pobl sy’n farw yn ysbrydol yn dod yn fyw. Cyn y fellten ysbrydol doedd Iesu ddim yn bwysig i ni – roedd e ar yr ymylon, yn bell i ffwrdd.  Ond, ar ôl i’r fellten ysbrydol daro mae yna newid mawr yn digwydd. Mae’r Cristion yn teimlo mai Iesu ydy’r peth pwysicaf yn ei fywyd. Mae’n teimlo’n angerddol am Iesu, mae’n gofidio am ei berthynas hefo Duw. Mae pethau oedd yn farw ac yn ddiflas gynt yn dod yn fyw ac yn bwysig iddo.
Mae nabod Iesu’n bersonol yn gwneud gwahaniaeth mawr. Cyn dod yn Gristion mae’r Beibl yn llyfr sych a diflas, ond ar ôl dod i nabod Iesu medri ddarllen y Beibl ac uniaethu gyda’r hyn ti’n ddarllen. Gelli ddarllen rhyw hanes a theimlo  “Fi di hwnna!” Bydd yn Beibl yn dod yn fyw i ti.
Mae Paul yn rhoi ail-ddarlun hefyd, sef fod dod i nabod Iesu fel dod â’r hyn oedd yn bell yn agos.

Ond bellach, dych chi wedi cael eich uno gyda'r Meseia Iesu! Dych chi, oedd mor bell i ffwrdd ar un adeg, wedi cael dod i berthyn, a hynny am fod y Meseia wedi gwaedu a marw ar y groes.(Effesiaid 2:13)
Yma mae’r pellter yn cyfeirio at bellter perthynas – nid pellter llythrennol (achos mae Duw ym mhob man). Gall dau berson fyw yn yr un tŷ a bod yn bell i ffwrdd oddi wrth ei gilydd o ran perthynas, am eu bod wedi ffraeo neu ddigio hefo’i gilydd e.e. “Dwed wrth dy fam i basio’r cornflakes!”
Roedden ni i gyd ar un adeg yn bell oddi wrth Dduw. Ond, drwy Iesu Grist rydyn ni’n cael y fraint o ddod yn agos at Dduw. Medrwn i siarad â Duw – gweddïo go iawn, nid jyst adrodd geiriau. Bydd Duw yn siarad â ni drwy’r Gair (sef y Beibl) Bydd o’n cyffwrdd ein cydwybod ni ac yn pwyntio pethau mas sydd angen delio a nhw yn ein bywyd ni. Bydd Duw wedi dod yn agos.
Felly dych chi o'r cenhedloedd eraill ddim yn bobl estron mwyach, nac yn bobl sydd ‘y tu allan’. Dych chi bellach yn perthyn i genedl Dduw! Dych chi'n aelodau o'i deulu! 20 Dych chi'n rhan o'r un adeilad! (Effesisid 2:19-20a)
Wyt ti wedi dod yn agos at Iesu o ran dy berthynas – neu wyt ti’n gwybod lot amdano ond dal yn ei deimlo ei fod o’n bell?

Beth ydy’r teimlad o fod yn agos at Iesu? O leiaf dw i’n credu y bydd yn golygu bod Iesu Grist yn annwyl i ni. O’r blaen doedd o ddim yn annwyl i ni. Rŵan fo ydy’n Harglwydd ni, yr un dyn ni’n fodlon plygu iddo fo. Fo ydy’r person sy wedi’n caru ni fwy na dad a mam. Dyn ni’n byw mewn perthynas hefo Iesu.
Be sy raid i ni wneud i gael y profiad yma?
O’n persbectif ni mae Duw eisiau i ni wneud dau beth – edifarhau a chredu’r efengyl.

Edifarhau ydy troi i ffwrdd oddi wrth bechod at Dduw – troi oddi wrth y pethau sy ddim yn cyd-fynd ag ewyllys Duw. Stopio gwneud y pethau dyn ni’n gwybod sydd ddim yn plesio Duw. 

Credu’r efengyl ydy ‘ffydd’, sef trystio Duw. Mae’r ddau yn mynd gyda’i gilydd.

Gwir ffydd: 
(1) Deall y ffeithiau
Mae ffydd yn credu ffeithiau. Ffeithiau’r efengyl ydy bod Iesu yn Dduw, a’i fod wedi dod i’r ddaear fel dyn, wedi byw bywyd perffaith, wedi marw ar y groes droson ni, ac wedi dod yn ôl yn fyw a’i fod yn dal yn fyw nawr. Am ei fod yn fyw nawr yn y nefoedd mae’n abl i gynnig maddeuant a bywyd newydd i bob un sy’n troi ato fe. 
(2) Credu’r ffeithiau: mae gen ti sicrwydd bod y ffeithiau’n wir. Nid jyst ‘I guess’ eu bod nhw’n wir. Mae’r gwirionedd yn fyw ac yn real i ti.

(3) Ymroi – actio ar dy ffydd. Rhaid i ti wneud rhywbeth... gweithreda be ti’n gredu. 

Dw i eisiau i ti gael profiad o Iesu Grist. Dw i ddim eisiau i ti fod yn berson sy hefo crefydd allanol tra rwyt ti ar goll go iawnl – does dim pwrpas i grefydd fel yna. Mae fel eistedd o gwmpas pryd o fwyd a’i drafod heb ei fwyta. Mae Iesu yn achubwr byw. Dw i eisiau i ni i gyd allu dweud, “Unwaith roeddwn i heb Grist, ond rŵan dwi yn nabod Iesu.”

